
ძვირფასო ხარაგაულელებო! 
გილოცავთ დიდ საუფლო დღესას-

წაულს - ქრისტეს აღდგომას! 
სიხარული, სიკეთე, სიწმინდე და 

ღვთის  მფარველობა გმოსავდეთ მუ-
დამ.

სულიერი  ამაღლებისაკენ  სწრაფ-
ვით გაძლიერდეს და განმტკიცდეს 
თქვენი ოჯახები.

ხარაგაულის მუნიციპალიტეტის 
გამგებელი კობა ლურსმანაშვილი

 აღდგომა 12 საუფლო დღე-
სასწაულს შორის ყველაზე მნიშ-
ვნელოვანი  დღესასწაულია.  ამ 
დღეს ქრისტე მკვდრეთით აღსდ-
გა და ადამიანები პირველქმნილი 
ცოდვისაგან დაიხსნა.

 მხოლოდ ამის შემდეგ გაიღო 
ადამიანთათვის სამოთხის ბჭე. 
ადამის მოდგმის  მხსნელად მოვ-
ლენილმა მაცხოვარმა გოლგო-
თას მთაზე,  ჯვართან  ერთად, 
კაცობრიობის ცოდვა ზიდა.

ოთხივე სახარების მიხედვით, 
ღვთისმშობლისგან  უბიწოდ შო-
ბილი ქრისტეს ჯვარცმა პარას-
კევს, ებრაელთა პასექის დღესას-
წაულზე აღესრულა. ეს უდიდესი 
მწუხარების დღეა ნებისმიერი 
მორწმუნეთათვის. თუმცა მესამე 
დღეს–კვირას მწუხარებას სიხა-
რული ენაცვლება და ქრისტიანები მაცხოვრის 
ბრწყინვალე აღდგომას ზეიმობენ.

სააღდგომოდ ყველანი წითლად ვღებავთ 

კვერცხებს და ერთმა-
ნეთს  ვულოცავთ სიტყ-
ვებით:  ,,ქრისტე აღსდ-
გა”!  ეს ჩვეულება ძალინ 
ძველია.  გადმოცემით,  
ამაღლებამდე იესო ქრის-
ტემ თავისი მოწაფეები 
სხვადასხვა ადგილებში 
დაგზავნა, რათა ადამი-
ანებისათვის მისი აღდ-
გომის შესახებ ეხარე-
ბინათ.  საქადაგებლად 
გაეშურა მარიამ მაგდა-
ლინელიც, რომლისგა-
ნაც  მაცხოვარმა შვიდი 
ეშმაკი განდევნა და რო-
მელმაც,  ღვთისმშობლის 
შემდეგ, პირველმა იხილა 
მკვდრეთით აღმდგარი 
უფალი.    წმიდა  მარი-

ამი რომში ჩავიდა და პირდაპირ იმპერატორის 
სასახლეს მიაშურა. მან იმპერატორ ტიბერუსს 
საჩუქრად  კვერცხი გაუწოდა და ახარა: ,,ქრისტე 

აღსდგა!” იმპერატორმა ქალს  ეჭვით შეხედა და 
წამოიძახა: ,,როგორ შეეძლო, მკვდარს აღმდგა-
რიყო?!  ეს ისევე დაუჯერებელია,  როგორც ის, 
რომ ახლა ეს კვერცხი გაწითლდება”.  სიტყვები 
ჯერ არ ჰქონდა დამთავრებული, რომ კვერცხი   
გაწითლდა.  ამ დღიდან მოყოლებული ქრისტი-
ანები წითელი კვვერცხით  ეგებებიან აღდგომის 
ბრწყინვალე დღესასწაულს. საერთოდ, კვერც-
ხი  მარადიული სიცოცხლის  სიმბოლოა, რადგან  
მისგან ცოცხალი არსება იბადება. იესო   ქრისტემ 
კი სიცოცხლე მოგვანიჭა. წითელ ფერში  სისხლი 
მოიაზრება, რადგან იესო ქრისტემ  თავისი სისხ-
ლით სიცოცხლე განწმინდა და აკურთხა.  

იერუსალიმის აღდგომის  ტაძარში ყოველ 
წელს, აღდგომის ბრწყინვალე დღესასწაულზე 
სულიწმინდის მადლით ზეციდან ღვთაებრივი 
ცეცხლი გადმოდის. ამ სასწაულის სანახავად და 
უფლის საფლავის თაყვანის საცემად პილიგრიმე-
ბი იერუსალიმში მრავალი ქვეყნიდან ჩადიან.

სასუფეველი ჩვენთან არსოდეს არ არის ისე ახ-
ლოს, როგორც ამ დღეებში.

ქრისტე აღსდგა!
ჭეშმარიტად აღსდგა!

12  აპრილი– მაცხოვრის ბრწყინვალე აღდგომა

ადგილობრივი 
ბიუჯეტიდან აღდგომის 

დღესასწაულთან 
დაკავშირებით 

სოციალურად დაუცველ 
ოჯახებზე  დახმარების 

სახით  8250  ლარი 
გაიცემა 

მუნიციპალიტეტის გამგეობის ჯანდაც-
ვისა და  სოციალური დაცვის  სამსახურის  
უფროსის,  ნანა კიკნაძის ინფორმაციით, 
აღდგომის დღესასწაულთან დაკავშირებით, 
ადგილობრივი ბიუჯეტიდან  სოციალურად 
დაუცველ და მძიმე ეკონომიკური პირობე-
ბის  მქონე  ოჯახებზე, ერთჯერადი მატე-
რიალური დახმარების სახით, 8250 ლარი 
გაიცემა.   ფულად დახმარებას    მუნიციპა-
ლიტეტის ტერიტორიაზე მცხოვრები - 165 
ოჯახი მიიღებს. თანხა  მათ თავიანთ საბან-
კო ანგარიშზე  ჩაერიცხებათ.  ერთჯერადი  
მატერიალური დახმარება  გაეწევათ, ასევე 
9 აპრილის მშვიდობიანი აქციის დარბევის 
შედეგად დაზარალებულ ორ მოქალაქეს, თი-
თოეულს -300 ლარის ოდენობით და  საქარ-
თველოს ტერიტორიული მთლიანობისათვის  
ოში დაღუპულ სამ  ოჯახს -  200 ლარის ოდე-
ნობით, რომლებიც ვერ მოხვდნენ სახელმწი-
ფო პროგრამაში. 

ხარაგაულის მუნიციპალიტეტის გამგებელი, 
კობა ლურსმანაშვილი და საფინანსო-საბი-
უჯეტო სამსახურის უფროსი, ვლადიმერ გე-
ლაშვილი, ა(ა)იპ „ხარაგაულკეთილმოწყობას” 
ეწვივნენ. ისინი ადგილზე გაეცნენ რამდენად 
გაითვალისწინა სამსახურმა 2015 წლის 6 მარ-
ტის მთავრობის N422  განკარგულება - საბი-
უჯეტო დეფიციტის მართვის მიზნით გასა-
ტარებელი ზოგიერთი ღონისძიების შესახებ. 
მუნიციპალიტეტის გამგებელი დეტალურად 
გაეცნო კეთილმოწყობის სამსახურის 2015 
წლის ბიუჯეტს. როგორც გაირკვა, 2014 წელ-
თან შედარებით, მათი 2015 წლის ბიუჯეტის 
ხარჯვითი ნაწილი გაზრდილია და ხარჯების 
შემცირება ვერ მოხერხდა. სამსახურის ხელმძ-
ღვანელის, მიხეილ ჭიპაშვილის განმარტებით, 
ა(ა)იპ-ს ახალი ვალდებულებები დაემატა და 
ხარჯების გაზრდაც ამან გამოიწვია. 

ა(ა)იპ ,,ხარაგაულკეთილმოწყობის” 2014-
2015 წლების ბიუჯეტის ანალიზის მიხედვით, 

2014 წელს ა(ა)იპ-ის ბიუჯეტი 217 ათას ლარს 
შეადგენდა, ხოლო 2015 წელს - 376 ათას ლარს. 
მათ შორის შრომის ანაზღაურების საკასო ხარ-
ჯი 2014 წელს  -144 620 ლარს,ხოლო 2015 წლის 
დაგეგმილ ბიუჯეტში 230 100 ლარს. ხარჯები 
მივლინებისთვის - 2014 წელს 1345 ლარი იყო,  
ხოლო 2015 წელს  2400 ლარია. საწვავის ხარ-
ჯები-2014 წელს - 4700 ლარით, ხოლო 2015 
წელს   11 800 ლარით განისაზღვრა.

გამგებელმა ა(ა)იპ  ,,ხარაგაულკეთილმოწყო-
ბას” ხარჯების  მთავრობის № 422 განკარგუ-
ლებასთან შესაბამისობაში მოყვანა მოსთხოვა. 

როგორც შეხვდრაზე კობა ლურსმანაშვილმა 
აღნიშნა, მთავრობის განკარგულების თანახ-
მად, თითოეულ საბიუჯეტო ორგანიზაციაში 
შრომის ანაზღაურება არ უნდა აღემატებოდეს 
2014 წლის საკასო ხარჯს. მაქსიმალურად უნდა 
შეიზღუდოს მივლინების, ოფისის მოვლა-პატ-
რონობასთან დაკავშირებული და რემონტის 
ხარჯები. არანაკლებ-30 პროცენტით უნდა 

შემცირდეს საწვავის ხარჯი 2014 წლის საკა-
სო ხარჯთან შედარებით. ასევე მაქსიმალურად 
უნდა შეიზღუდოს რბილი ინვენტარის, უნი-
ფორმისა და პირად ჰიგიენასთან დაკავშირებუ-
ლი საოფისე ტექნიკისა და ინვენტარის შესყიდ-
ვის ხარჯები.

მუნიციპალიტეტის გამგებლის განცხადე-
ბით, საქართველოს მთავრობის განკარგულე-
ბის თანახმად მოთხოვნების გათვალისწინების 
შეუძლებლობების შემთხვევაში, მხარჯველ 
დაწესებულებებს, თითოეულ პროგრამულ 
კოდებთან მიმართებაში დასაბუთება უნდა 
წარედგინა  საქართველოს ფინანსთა სამინის-
ტროსთვის. ამასთან დაკავშირებით, ა(ა)იპ-ის 
ხელმძღვანელებთან რამდენიმე ხნის წინ  თათ-
ბირიც ჩატარდა, რომელსაც ა(ა)იპ ,,ხარაგაულ-
კეთილმოწყობის” არც ერთი წარმომადგენელი 
არ ესწრებოდა,  რაზეც  მუნიციპალიტეტის 
გამგებელმა  ,,ხარაგაულკეთილმოწყობის” სამ-
სახურის დირექტორს მიხეილ ჭიპაშვილს და 
გამგეობის საფინანსო-საბიუჯეტო სამსახურს   
გასატარებელი ღონისძიებების  შეუსრულებ-
ლობის გამო  გაფრთხილება მისცა. 

საუბრის დასასრულს  ბატონმა  კობამ  აღ-
ნიშნა, რომ იგი მსგავსი ტიპის შეხვედრას ყვე-
ლა ა(ა)იპ-ში გეგმავს. „მოვითხოვ მთავრობის 
N422 განკარგულებასთან დაკავშირებული ღო-
ნისძიებები დროულად გაატაროთ, აღნიშნული 
დავალებების განმეორებით შეუსრულებლობის 
შემთხვევაში სამსახურის ხელმძღვანელების 
პასუხისმგებლობის საკითხი დადგება. გადაიხე-
დება ასევე ა(ი)იპ-ებში დასაქმებული იმ პირთა 
საკითხი, რომლებიც ორ სამსახურში მუშაობენ 
და სამუშაო საათებში ვერ ასრულებენ თავიანთ 
უფლებამოსილებებს”.

ეკა შავიძე

ხარაგაულის მუნიციპალიტეტის გამგებელმა   ა(ა)იპ 
,,ხარაგაულკეთილმოწყობის” დირექტორს გაფრთხილება მისცა

ხარაგაულის  კინოთეატრში 
რეზო თაბუკაშვილის 
სახელობის სახალხო 

ლიტერატურული თეატრის 
ახალი სპექტაკლის 
,,მოყვასისათვის 

შეწირულების” პრემიერა 
შედგა

 დღითიდღე ძალას იკრებს და ახალ-ახალი 
წარმატებებით გვახარებს რეზო თაბუკაშვილის 
სახელობის სახალხო ლიტერატურული თეატ-
რი.  ქართველი მაყურებელი მოჯადოებულია იმ 
უნარ -შესაძლებლობებით, რასაც აღნიშნული 
თეატრის ხელმძღვანელი, რეჟისორი და მსა-
ხიობი ქალბატონი იზა ვეფხვაძე ამჟღავნებს  
ყოველ სპექტაკლზე. გამონაკლისი არც ამჯე-
რად ყოფილა. 6 აპრილს, რეზო თაბუკაშვილის 
სახელობის სახალხო ლიტერატურულმა თეატ-
რმა, ხარაგაულის კინოთეატრში წარმოადგინა 
ახალი სპექტაკლის ,,მოყვასისათვის შეწირუ-
ლების” პრემიერა. სპექტაკლი  მიხეილ თამა-
რაშვილს, მამა ილია კარტოზიას და პროფესორ 
იოსებ ჟორდანიას მიეძღვანა. ქალბატონმა იზამ  
თავისი სამსახიობო და ორატორული ნიჭით, 
თხრობის  გულშიჩამწვდომი მანერითა და არ-
ტისტიზმით, მთელი საათნახევრის განმავლო-
ბაში გააცოცხლა ქართველი გმირების  ცხოვ-
რების მგზნებარე ფურცლები. მაყურებელი 
ვერ ფარავდა ემოციებს, როცა ქალბატონი იზა 
თავისი მსახიობური  ოსტატობით თითქმის მო-
ნაწილეს გვხდიდა, იმ ტრაგიკული ეპიზოდები-
სა, როცა ეს დიდი მამულიშვილები ღვთისაგან 

გაგრძელება  2 გვ.

6 აპრილს ხარაგაულის მუნიციპალიტეტის 
საკრებულოს სხდომა გაიმართა. საკრებულოს 
თავმჯდომარემ, ქალბატონმა ინგა მაღრაძემ 
დეპუტატებს დღის წესრიგით გათვალისწინე-
ბული საკითხები გააცნო. ერთ-ერთი მთავარი 
საკითხი, რომელიც სხდომის მიმდინარეობისას 
დეპუტატების მსჯელობის საგანი გახდა, ბორის 
სკოლ-პანსიონში დღის ცენტრის გახსნა იყო. 
მას შემდეგ რაც, საფინანსო-სამსახურის უფ-
როსმა, ბატონმა ვლადიმერ გელაშვილმა, დღის 
ცენტრის მოწყობისთვის, მუნიციპალიტეტის 
ბიუჯეტიდან 37 300 ლარის გამოყოფაზე გააკე-
თა განცხადება, საკრებულოს თავმჯდომარემ  
სხდომის გაგრძლება, დროებით თავის მოად-
გილეს ქალბატონ მანანა ბარბაქაძეს დაავალა. 
მიზეზად კი აღნიშნულ საკითხთან დაკავშირე-

ბით განხილვაში აქტიურად ჩართვის სურვილი 
დაასახელა.

დღის ცენტრის გახსნასთან დაკავშირებით, გა-
სულ კვირას, საკრებულოს კომისიების გაერთი-
ანებული სხდომა ჩატარდა. მათ მიერ დადებული 
დასკვნა კულტურის,  განათლების,  სპორტისა 
და ახალგაზრდულ საქმეთა კომისიის თავმჯდო-
მარემ, ქალბატონმა მარინა ვეფხვაძემ წარმოად-
გინა.  დასკვნის შედეგად პროექტი დადებითად 
შეფასდა და მის მიმართ არანაირი შენიშვნები არ 
გამოთქმულა. რაც შეეხება საკრებულოს თავმ-
ჯდომარეს და დეპუტატების გარკვეულ ნაწილს, 
წარმოდგენილ პროექტთან დაკავშირებით მათ 
განსხვავებული პოზიციები აღმოაჩნდათ. გაჩნ-
და უამრავი შეკითხვა და დებატებიც გაიმართა.

 დეპუტატი ჯამბულ გამცემლიძე დაინტერეს-

და, საიდან გამოიყვანა ეს ციფრი მუნიციპალი-
ტეტის გამგეობამ და რატომ მაინცადამაინც 37 
300 ლარი  და არა სხვა თანხა. რაზეც ვლადიმერ 
გელაშვილისგან არგუმენტირებული და დასაბუ-
თებული პასუხი მიიღო: „თანხა, რომელიც მუნი-
ციპალიტეტის ბიუჯეტიდან გამოიყო მთლიანად 
ბორის სკოლა-პანსიონში არსებული იმ ოთახე-
ბის ინფრასტრუქტურის მოწყობას მოხმარდება, 
რომელშიც დღის ცენტრი უნდა განთავსდეს. 
რაც შეეხება კონკრეტულ ციფრს, იგი პროექტის 
ავტორის მიერ წარმოდგენილი ხარჯთაღრიცხ-
ვის გაცნობის  შემდეგ გამოვყავით” - განაცხადა 
ბატონმა ვლადიმერმა.

რატომ ეწინააღმდეგება საკრებულოს თავმჯდომარე 

ბორის სკოლა-პანსიონში დღის ცენტრის გახსნას

ბოძებულ სიცოცხლეს უყოყმანოდ თმობდნენ 
მოყვასისათვის. 

სპექტაკლის დასრულების შემდეგ, თავისი 
შთაბეჭდილებები  რამდენიმე მათგანმა  გაგვი-
ზიარა.

  მარინა ვეფხვაძე (საკრებულოს განათლე-
ბის, კულტურისა და ახალგაზრდულ საქმეთა 
კომისიის თავმჯდომარე): იზა ვეფხვაძის ლი-
ტერატურულმა სპექტაკლებმა მთელი საქართ-
ველო მოიცვა. აღარ ვიცი,  მერამდენე ღონის-
ძებით წარსდგა მსმენელის წინაშე, რამდენი 
საჭირო და ამომწურავი ინფორმაცია  მიაწოდა 
მსმენელს ღირსეული ქართველების შესახებ.  
ვფიქრობ,  IX-XII კლასის  მოსწავლეებისათვის 
განმეორებით უნდა ჩატარდეს სპექტაკლები 
რეზო თაბუკაშვილზე, მერაბ კოსტავაზე, მი-
ხეილ თამარაშვილზე,  ჯაფარიძეებზე, ევგენი 
ხარაძეზე. ინფორმაციას,  რომელსაც იღებენ 
ბავშვები მასობრივი საინფორმაციო საშუ-

ალებებით, ხშირად დაშორებულია ეროვნულ 
სულისკვეთებას. მნიშვნელოვანია, რომ ხარა-
გაულში ნიჭიერ  ადამიანებს სათანადო ყურად-
ღებას აქცევენ. 

 დავით კიკნაძე (ხარაგაულის საგანმანათლებ-
ლო რესურსცენტრის უფროსი): იზა ვეფხვაძე 
უდავოდ ნიჭიერი ქალბატონია. იგი არა მარტო 
ხარაგაულისთვის, არამედ მთელი ქვეყნისათვის  
პატივსაცემი ადამიანია. მნიშვნელოვანია,  რომ 
ქალბატონ იზას აქვს უშრეტი ენერგია, რადგან 
წელიწადში 5–6 ახალ სპექტაკლს გვთავაზობს.  
ის პიროვნებები, რომელთაც მიეძღვნა სპექტაკ-
ლი სწორედ მოყვასის სიყვარულს შეეწირნენ. 
ქართველი ერის ტრადიცია, ქართველი ერის 
ფსიქოლოგია, სწორედ ასეთი გმირების ცხოვრე-
ბის მაგალითზეა. ჩვენი მომავალი თაობა ასეთი 
ადამიანების მსოფლმხედველობაზე, გმირულ 
საქციელზე უნდა აღიზარდოს. ქალბატონი იზა 
ამ კუთხით  უდიდეს საქმეს აკეთებს.  ვინც ამ 
სპექტაკლს ნახავს,  დაფიქრდება: „რანი ვიყა-
ვით, რანი ვართ, რანი ვიქნებით.”

ვალერი გოგნაძე (დაბის N2 საჯარო სკოლის 

დირექტორი): ქალბატონი იზა ვეფხვაძის მიერ 
მომზადებული და დადგმული  მონო-სპექტაკ-
ლები გამოირჩევა ღრმა შინაარსით, მიმზიდვე-
ლობით, მომხიბვლელობით, რაც  პირველ რიგში 
რეჟისორისა და მსახიობისაგან მოდის.  ასე იყო 
დღესაც.  ამ თემას-მოყვასისადმი სიყვარულსა 
და  თავდადებას არასოდეს  დაუკარგავს მნიშ-
ვნელობა და აქტუალურობა.  ეს პიროვნებები- 
დიდი მეცნიერი  და საზოგადო მოღვაწე  მიხეილ 
თამარაშვილი, დიდი ექიმი და დიდი ქართველი 
იოსებ ჟორდანია და სრულიად ახალგაზრდა 
მოძღვარი მამა ილია კარტოზია - ისტორიული  
პიროვნებები არიან. მათ თავიანთი შინაგანი 
ბუნებით,  თავგანწირვისათვის მზაობით და 
მოქმედებით,  მსოფლიოში წარმოაჩინეს ჩვე-
ნი გენი. ქალბატონმა იზამ  მიმზიდველად და 
მხატვრულად, ძალზე ლამაზი ფორმით გად-
მოგვცა მათი ცხოვრების გზა და თავგანწირვა 
მოყვასისადმი.  მე ისე როგორც  მთელი დამასწ-
რე საზოგადოება აღფრთოვანებული  ვარ  იზას 
ნიჭითა და დღევანდელი  სპექტაკლით.

ეკა შავიძე

ხარაგაულის  კინოთეატრში რეზო თაბუკაშვილის სახელობის სახალხო ლიტერატურული თეატრის ახალი 
სპექტაკლის ,,მოყვასისათვის შეწირულების” პრემიერა შედგა

განსხვავებული პოზიცია აღმოაჩნ-
და წყალაფორეთის დეპუტატს ომარ 
გაგოშიძეს. მას  წარმოდგენილ სა-
კითხთან დაკავშირებით ბევრი უმუ-
შავია, კონსულტაციებიც გაუვლია 
და დაუდგენია, რომ განათლებისა და 
ჯანდაცვის სამინისტროები თურმე 
დღის ცენტრების გახსნისთვის თან-
ხების გამოყოფის ვალდებულებას არ 
გვაკისრებენ.  

დეპუტატს საკრებულოს თავმჯ-
დომარე, ქალბატონი ინგა მაღრაძე 
აბსოლუტურად დაეთანხმა, მხოლოდ 
მისგან განსხვავებით აღნიშნა, რომ 
ხარაგაულში დღის ცენტრის გახსნა 
აუცილებლობას წარმოადგენს და ეს 
კიდევ ერთი წინგადადგმული ნაბიჯი 
იქნება, მაგრამ... „ვფიქრობ ბევრი 
პასუხგაუცემელი კითხვაა. პირადად 
ვესაუბრე ჯანდაცვის სამინისტროს 
მეურვეობისა და მზრუნველობის დე-
პარტამენტის უფროსს და კომპეტენ-
ტურ სპეციალისტებს. ისინი კონკ-
რეტულად დღის ცენტრების გახსნას 
არ ითხოვენ და ამ მხრივ არანაირ  
ვალდებულებას არ გვაკისრებენ. ასე, 
რომ, როცა ამბობთ „მოვაწყოთ დღის 
ცენტრი” ეს არაა სწორი მიდგომა. 
კიდევ ერთი კითხვის ნიშანი  - ვიცი 
რომ პანსიონურ დაწესებულებას გა-
ნათლების სამინისტრო აფინანსებს.  
ბორის სკოლა კი, ადგილობრივი ბი-
უჯეტიდანაც საკმაოდ სოლიდური 
თანხით ფინანსდება. საინტერესოა,  
ვინ უწევს ამ პანსიონს ფინანსურ მო-
ნიტორინგს, ვინ იცის  როგორი მდგო-
მარეობაა იქ, ემსახურება თუ არა იმ 
მიზანს თანხა, რომელიც ადგილობ-
რივი ბიუჯეტიდან გამოიყოფა. ვიდ-
რე ამ კითხვებს პასუხი არ გაეცემა, 
მე წარმოდგენილ პროექტს მხარს არ 
დავუჭერ”.  

„ქალბატონო ინგა - საუბარში ჩაერ-
თო ხარაგაულის საგანმანათლებლო 
რესურსცენტრის უფროსი, დავით 
კიკნაძე -  თქვენ ფლობთ არასწორ 
ინფორმაციას.  20 წელია განათლების 
სფეროში ვმუშაობ და  ამ საკითხებში 
საკმაოდ გარკვეული ვარ.  საჯარო 
სკოლებზე ფინანსურ კონტროლს, 
განათლებისა და მეცნიერების სამი-
ნისტრო წელიწადში ორჯერ ახორ-
ციელებს და მათ შორის ბორის სკო-
ლა-პანსიონზეც. ჩვენ ერთობლივად 
ვაკეთებთ მონიტორინგს და ვდებთ 
აუდიტის დაკვნებს.  ბორის სკოლა 
არის საჯარო სკოლა, რომელიც მე-
სამე დანართშია მოხვედრილი და 
უფლებამოსილია ბენეფიციარებს  
პანსიონური მომსახურებაც შესთა-
ვაზოს. სკოლას  თანადაფინანსებას 
უწევს მუნიციპალიტეტი, რომელიც 
ასევე ვალდებულია, წელიწადში ერ-
თხელ, გაატაროს იქ ფინანსური მო-
ნიტორინგი და შეისწავლოს რაში 
იხარჯება სუბსიდია. სულ სხვა სიბრ-
ტყეში გადაგყავთ საუბარი. რაზეც 
დღეს თქვენ საუბრობთ, 6 თვეა ჩვენ 
ამაზე ვმუშაობთ და დაზუსტებით 
ვიცი, რომ ორი სამინისტროს ერთობ-

ლივი გუნდი შეთანხმდა იმაზე, თუ ვინ 
უნდა დააფუძნოს დღის ცენტრი. თუ 
თქვენ ვერ მოიპოვეთ სწორი ინფორ-
მაცია მე გეტყვით,  დღის ცენტრებს 
საქართველოში აფუძნებს ჯანდაცვის 
სამინისტრო. ხარაგაულში დღეს ბევ-
რი ბავშვია სკოლის მიღმა დარჩენი-
ლი, რომელთაც მშობლებსაც ძალიან 
დიდი სურვილი აქვთ  არა ჭიათურაში, 
არამედ ხარაგაულში ქონდეთ დღის 
ცენტრი. როდესაც ქალბატონი რუსუ-
დანი აპირებდა ანალოგიური პროექ-
ტის განხორციელებას მე და ჩემი 
სამსახური მაშინაც მხარს ვუჭერდით 
მათ. ჩემთვის არსებითი მნიშვნელობა 
არ აქვს სად ან ვინ შექმნის ამ ცენტრს, 
მთავარი მისი გაკეთებაა. ტერმინო-

ლოგიაზე რომ დავობთ დღის ცენტ-
რის „მოწყობა” თუ „გახსნა”, საოცა-
რია... ხედავთ რაიმე განსხვავებას? 
დღის ცენტრი სკოლების ბაზაზე უნდა 
გაიხსნას და ხარაგაულში ამას ყველა-
ზე კარგად ბორის სკოლა ესადაგება.  
საკითხს პოლიტიკურ დატვირთვას ნუ 
აძლევთ, წმინდა ადამიანური თვალ-
საზრისით შეხედეთ”.

სხდომაზე კიდევ არაერთი კითხვა 
გაჩნდა. დეპუტატები თავიანთ პოზი-
ციებს და მოსაზრებებს გამოხატავ-
დნენ. ხშირი იყო ტავტოლოგიური 
შეკითხვები, ამიტომ ბორის საჯარო 
სკოლის დირექტორმა  და პროექ-
ტის ავტორმა ჰამლეტ ბერაძემ დღის 
ცენტრის გახსნის აუცილებლობაზე 
ვრცლად ისაუბრა: „დავიწყებ სკო-
ლის ჩამოყალიბებით. იგი 2006 წელს, 
ხარაგაულის მუნიციპალიტეტის გამ-
გებლის წერილის თანხმობის საფუძ-
ველზე,  განათლების, ჯანდაცვისა 
და ფინანსთა  სამინისტროებთან შე-
თანხმებით შეიქმნა. ხოლო მოგვიანე-
ბით განათლებისა და მეცნიერების 
მინისტრის N448 ბრძანების შესაბა-
მისად სკოლა N3 დანართში შევიდა 
და პანსიონის სტატუსიც მიენიჭა.  
იურიდიული დოკუმენტაციაც  ყველა 
პროცედურული დაცვითაა გავლილი. 
დაარსების დღიდან  ვმუშაობ ბორის 
საჯარო სკოლაში. მთელი ამ პერი-
ოდის  განმავლობაში ხშირი იყო შემთ-
ხვევები, როცა მოდიოდნენ მშობლები 
და შეზღუდული შესაძლებლობების 
მქონე  ბავშვების სკოლაში მიღებას 
მთხოვდნენ, მაგრამ იმის გამო, რომ 
სკოლაში შესაბამისი ადაპტირებული 
გარემო არ იყო  იძულებული ვიყავი 

უარით გამესტუმებინე ისინი.  
2014 წლის 15 სექტემბერს სკო-

ლაში, განათლებისა და მეცნიერების 
სამინისტროსგან შემოვიდა წერილი, 
სადაც ამ უკანასკნელისა და ჯან-
დაცვის სამინისტროს ერთობლივი 
პოზიცია იყო გამოხატული, რაც 
სკოლების ბაზაზე დღის ცენტრების 
შექმნას ითვალისწინებდა.  რა თქმა 
უნდა ამაზე თანხმობა განვაცხადე და 
მათ დაუყონებლივ მივწერე  დადები-
თი პასუხი. მითუმეტეს, როცა ბორის 
სკოლა-პანსიონს ნამდვილად აქვს 
იმის რესურსი, იქ დღის ცენტრმა 
იფუნქციონიროს.  შევიმუშავეთ ყვე-
ლა კრიტერიუმი,  გავიარეთ ყველა 
საფეხური, ვაწარმოეთ კონსულტა-

ციები, დავაყენეთ საკითხი მუნიცი-
პალიტეტის დონეზე, წარვუდგინეთ 
მათ ხარჯთაღრიცხვა და სწორედ 
ამის საფუძველზე, დღის ცენტრისთ-
ვის ინფრასტრუქტურის მოსაწყობად 
ვითხოვეთ  37 300 ლარი. დღეისათ-
ვის სკოლა ადგილობრივი ბიუჯე-
ტიდან, სუბსიდიის სახით,  100 000 
ლარით ფინანსდება. გარდა ამისა, 
ჩვენთან აქტიურად თანამშრომლობს 
არასამთავრობო ორგანიზაცია და 
ამერიკელი მეგობრები, რომელთა 
ინვესტიციაც, ერთი წლის განმავ-
ლობაში, 100 000 ლარზე მეტს შეად-
გენს. ისინი ახორციელებენ უამრავ 
პროექტებს, მართავენ არაერთ კულ-
ტურულ ღონისძიებებს, გეგმავენ 
სხვადასხვა აქტივობებს. წელიწადში 
ერთხელ ჩამოდის ამერიკიდან დონო-
რი ორგანიზაცია, რომელიც გასულ 
წელს განხორციელებულ პროექტებს 
მონიტორინგს უწევს და  სკოლის ად-
მინისტრაციასთან ერთად  მომავალი 
წლის პროექტებს გეგმავს. ძალზედ 
მნიშვნელოვანია, რომ ბორის სკო-
ლა-პანსიონის ბაზაზე დღის ცენტრის 
შექმნის შემდეგ, ყველა ის აქტივობა 
რომელიც ჩვენთან ხორციელდება  
ავტომატურად დღის ცენტრის ბენე-
ფიციარებზეც გავრცელდება. ყოვე-
ლივე ეს კი შშმ ბავშვების საზოგადო-
ებაში ინტეგრაციას შეუწყობს ხელს 
და მათ ცხოვრებას კიდევ უფრო 
გაალამაზებს.   სწორედ ეს იყო მიზა-
ნი, როცა განათლების სამინისტრომ 
დღის ცენტრების სკოლების ბაზაზე 
გახსნის გადაწყვეტილება მიიღო.”

ლაშის მაჟორიტარი დეპუტატის, 
დემურ კალანდაძის ინფორმაციით  

ბორის საჯარო სკოლაში ადგილი 
ჰქონდა  ბავშვებს შორის ძალადობის 
ფაქტს, რომელიც აუცილებლად უნდა 
იქნას გამოძიებული. „იქნებ ამაზე ვი-
საუბროთ რა მოხდა იქ? - განაცხადა   
დეპუტატმა. 

ჩვენ დავინტერესდით რა ფაქტზე 
საუბრობდა დემურ კალანდაძე და 
სხდომის დასასრულს, სკოლის დი-
რექტორს ჰამლეტ ბერაძეს ვთხოვეთ 
კომენტარი: 

„ჩემი ინფორმაციით, სკოლაში, არა-
ნაირი ძალადობის ფაქტს არ ქონია  
ადგილი - გვეუბნება ბატონი ჰამლე-
ტი. მეტსაც გეტყვით, ერთ მშვენიერ 
დღეს მოდის  პოლიცია და მეუბნება, 
რომ ცხელ ხაზზე შევიდა ანონიმური 
ზარი, რომლის საფუძველზეც მათ 
ჩაატარეს ექსპერტიზა და დაიწყეს გა-
მოძიება. ასე რომ, საქმე ახლა ძიების 
პროცესშია დაახლოებით ორ კვირაში 
დაიდება ექსპერტიზის დასკვნა და 
ყველაფერი გაირკვევა”.

სხდომაზე დღის ცენტრის გახსნას-
თან დაკავშირებით, საკუთარი პოზი-
ცია დააფიქსირა მუნიციპალიტეტის 
გამგებელმა, ბატონმა კობა ლურს-
მანაშვილმა: „ხარაგაულში ბავშვთა 
დღის ცენტრის არსებობა რომ მოთ-
ხოვნადია ამაში ორი აზრი არაა. რა-
ტომ გახდა ეს თანხა ასე სადავო ვერ 
ვხვდები. თუ ვინმე უკეთეს პროექტს 
დადებს მზად ვარ დაფინანსება იქეთ 
გადავამისამართო, მაგრამ ამ ეტაპზე 
უფრო რეალურს ვერაფერს ვხედავ. 
როცა ეს პროექტი წარმოადგინეს 
ჩვენ საკუთრივ არ მიგვიღია გადაწყ-
ვეტილებები. ამ საკითხს წყვეტს საკ-
რებულო, მე თანხას მოვიძიებ რათა 
დავაფინანსო პროექტი. 

და საერთოდ,  სკოლაში თუ რაიმე 
ძალადობრივ  ფაქტს ჰქონდა ადგილი 
ეს აქ რა მოსატანია. არიან შესაბამი-
სი ორგანოები და ისინი შეისწავლიან 
ამას. მაგრამ საქმე იმაშია, რომ დღეს, 
თქვენ, ამ თემით აპელირებთ. რა-
ტომ გინდათ ვინმეზე ზემოქმედება 
მოახდინოთ ისეთი ფორმულირებით, 
რომელშიც  პირდაპირ შეფარული 
მუქარებია ჩადებულია. შთაბეჭდი-
ლება მრჩება, კითხვები რომელიც აქ 
იყო დასმული პირდაპირ მიმართუ-
ლია იქეთ, რომ  პროექტი ჩავარდეს. 
თუკი ასეთ მნიშვნელოვან პროექტ-
ზე თანხის გამოყოფის საშუალება 
არსებობს მაშინ გამოდის, ვინც ამ 
შესაძლებლობის გამოყენებას უკარ-
გავს ხარაგაულს, ის, საკუთარ თავზე 
მორგებულ შესაძლებლობას ანიუჭებს 
უპირატესობას. თუკი, მხარს უჭერთ 
იდეას, მაშინ რატომ ჰყოფთ პრიორი-
ტეტებად, კონკრეტულად ვის გან 
განხორციელდება იგი.  ანუ თქვენ ამ-
ბობთ: თუ მე გავაკეთებ ძალიან კარ-
გია, ხოლო თუ ის გააკეთებს - ძალიან 
ცუდი. ქალბატონო ინგა! გაოცებული 
ვარ თქვენი ნიჭით და ხელოვნებით. 
საკმაოდ დამაჯერებლად შეგიძლიათ 
იდგეთ განსხვავებულ აზრზე და საერ-
თოდ არ იკვეთებოდეს თქვენი პოზი-
ცია. ძალიან კარგია როცა საკუთარი 
ინტერესების ასე ლამაზად შენიღბვის 

ფორმით წარმოჩენა შეგიძლიათ. მაგ-
რამ საინტერესო ისაა, რატომ გგონი-
ვართ ისეთი ბრიყვები, რომ ჩვენ ამას 
ვერ გამოვიცნობთ.  როგორი დღის 
ცენტრი გნებავთ თქვენ რომ ჩამოაყა-
ლიბოთ, გვითხარით, იქნებ რაიმე გან-
საკუთრებულს გვთავაზობთ, მაგრამ 
დარწმუნებული ვარ  განსხვავებული 
ფორმატი არ მოიძებნება”.  

სხდომას ასევე ესწრებოდნენ არა-
სამთავრობო ორგანიზაციის წარ-
მომადგენელი მაგდა ყურაშვილი და 
რუსუდან გურგენიძე, რომლებიც 
მსგავსი ცენტრის ჩამოყალიბებას აპი-
რებდნენ ხარაგაულში. მათი თქმით, 
უკეთესი იქნება თუ დღის ცენტრი 
ფარცხნალის სკოლაში განთავსდება, 
რადგან ტრანსპორტირების კუთხით 
ეს სოფელი ყველაზე ადვილად მი-
სადგომია. თანაც ისინი ინფრასტრუქ-
ტურის მოსაწყობად მხოლო 13 ათას 
ლარს ითხოვენ. 

განსხვავებული აზრი და შეხედულე-
ბა აქვს ფრაქცია „ერთიანი ნაციონა-
ლური მოძრაობის” თავმჯდომარეს 
თორნიკე ავალიშვილს, იგი ამბობს, 
რომ თანხა, რომელიც დღის ცენტრის-
თვის უნდა გამოიყოს, უკეთესი იქნება 
საბავშვო ბაღებში დაწყებული და ჯერ 
კიდევ დაუსრულებელი პროექტების 
განხორციელებას მოვახმაროთ. 

აღნიშნულ საკითხთან დაკავშირე-
ბით, რეზიუმე საფინანსო-საბიუჯეტო 
კომისიის თავმჯდომარემ, ვარლამ 
ჭიპაშვილმა გააკეთა: „მინდა გამოვეხ-
მაურო საკრებულოს თავმჯდომარეს, 
რომელმაც აღნიშნა, რომ ბორის სკოლა-
პანსიონის დაფინანსება კითხვის ნიშ-
ნის ქვეშ დგას. რატომ მაინცადამაინც 
ახლა გაჩნდა კითხვები, როცა 6-7 თვის 
განმავლობაში, ქალბატონი რუსუდანის 
პროექტთან დაკავშირებით არანაირი 
შეკითხვები არ მომისმენია. თუ იმაზე 
გაქვთ პრეტენზია, მაგალითად როგორ 
უნდა იაროს ხუნევიდან კიცხში ბავშვმა, 
მაშინ გეკითხებით, როგორ უნდა ევლო  
მაგალითად, ფარცხნალში, რაში ხედავთ 
განსხვავებას? საკითხისადმი ისეთი 
მიდგომები, როგორიც დღეს აქ მოვისმი-
ნე არაა სწორი. რაღაც ბრალდებებზე და 
დანაშაულებზე საუბრობთ, თანაც და-
უსაბუთებლად. მინდა გითხრათ, დღის 
ცენტრის გახსნისთვის ბორის სკოლაში 
ეს ვერ იქნება დამაბრკოლებელი გარე-
მოება. გასაკვირია, როგორ მოასწარით 
ასეთი მომზადება, როგორ გაიარეთ ამ-
დენი კონსულტაცია. თქვენ რომ თავის 
დროზე გამოგეჩინათ ასეთი აქტიურობა 
ხარაგაულში დიდი ხნის წინ იქნებოდა 
ასეთი ცენტრი”. 

რაც შეეხება სკოლაში მომხდარი 
ძალადობის ფაქტს, ჩვენს მიერ გადა-
მოწმებული ინფორმაციით, არ ყავს 
თვითმხილველი, სკოლაში არ მოიძებნა 
ადამიანი ვინც მომხდარს დაადასტუ-
რებდა. უფრო მეტიც, უცნაურია, რომ 
ანონიმური ზარი სწორედ მას შემდეგ 
გაისმა, რაც ბორის სკოლაში დღის 
ცენტრის გახსნაზე საუბარი ღია და სა-
ჯარო გახდა საზოგადოებისთვის.  

თეა ბერიძე

რატომ ეწინააღმდეგება საკრებულოს თავმჯდომარე ბორის სკოლა-პანსიონში 

საკრებულოს სხდომაზე, გამგეობის  ადმი-
ნისტრაციის სამსახურის უფროსმა კახა გო-
ლუბიანმა  საშტატო ნუსხაში ცვლილებების 
შეტანის თაობაზე გააკეთა განცხადება. კერ-
ძოდ, მუნიციპალიტეტის გამგეობამ გადაწყვი-
ტა ვარძიასა და ბორითში თითო  მთავარი სპე-
ციალისტი დაამატოს. მათი განმარტებით, ეს  
სოფლები მოსახლეობის სიმრავლით  გამოირ-
ჩევა, ამიტომ მუშაობის მეტი ეფექტიანობისთ-
ვის, აუცილებელია კადრების დამატება. 

ცვლილებას საშტატო ნუსხაში მხარი არ და-
უჭირა დეპუტატმა ჯამბულ გამცემლიძემ. მისი 
თქმით, გაურკვეველია რისთვისაა საჭირო და-
მატებითი კადრები, როცა ადმინისტრაციულ 
ერთეულებს   ისედაც ჰყავთ  გამგებლის წარ-
მომადგენლები.

„ბატონო ჯამბულ - მიმართა დეპუტატს 
ფრაქცია „ქართული ოცნება - დემოკრატების 
თავმჯდომარემ”,  ვარლამ თავზარაშვილმა - 
ბორითის ადმინისტრაციულ ერთეულში  9 სო-

ფელი შედის, როგორ ფიქრობთ ამდენ სოფელს   
მხოლოდ  გამგებლის წარმომადგენელმა რო-
გორ უნდა გაართვას თავი.  ჩემი აზრით, უკე-
თესი მართვისთვის, იქ აუცილებელია მთავარი 
სპეციალისტის დამატება. ”

საბოლოოდ დეპუტატებმა გადაწყვეტილებას 
მხარი დაუჭირეს, მხოლოდ ფრაქცია „ერთიანი 
ნაციონალური მოძრაობის” თავმჯდომარემ 
თორნიკე ავალიშვილმა დააფიქსირა განსხვა-
ვებული პოზიცია და გადაწყვეტილებას მხარი 
არ დაუჭირა. „ჩემთვის გაუგებარია, საუბრობთ 
„ქამრების შემოჭერაზე”, „ადმინისტრაციული 
ხარჯების შემცირებაზე”, და ამ დროს შტატებს 
ამატებთ. რა ნაწილში აკეთებთ ეკონომიას. ურ-
თიერთგამომრიცხავ ქმედებებს აქვს ადგილი. 
იმის მაგივრად, რომ გაბერილ შტატებს მიხე-
დოთ და შემცირებები მოახდინოთ, პირიქით 
აკეთებთ“- განაცხადა მან. 

თეა ბერიძე

ვარძიასა და ბორითში ახალი კადრები დაემატება

 უკვე რამდენიმე ხანია,   რაც კომპანია  ,,პო-
ზიტივ თრეველის” ორგანიზებით სხვადასხვა  
საქველმოქმედო აქცია  იმართება.  აღნიშნუ-
ლი  კომპანიის  მიერ განხორციელებული აქტი-
ვობების შესახებ ინფორმაცია  ჩვენი გაზეთის  
ფურცლებზე არაერთხელ გაშუქებულა. ამჯე-
რად მორიგი  ტური  5 აპრილს,  ბზობის დღე-
სასწაულზე,    ხარაგაულელი მრავალშვილიანი 
სოციალურად დაუცველი ოჯახებისათვის  ქუ-
თაისში მოეწყო.  ექსკურსია მეტად საინტერესო 
და შთამბეჭდავი  გახდა თითოეული  მონაწი-
ლისათვის.    გაეცნენ ბუნების ჭეშმარიტ საოც-
რებას, პრომეთეს მღვიმეს, ჩვენი წინაპრების 
რწმენის, ნიჭისა და შრომისმოყვარეობის უტყვ 
მოწმეებს,   გელათსა და მოწამეთას. 

როგორც ,,პოზიტივ თრეველის” დაამარსებე-
ლი,  გოგა შავიძე, აღნიშნავს  დღევანდელი დღე 
იმ აქცია-კონცერტის გაგრძელებაა, რომელიც 
26 მარტს  გოგა ხახალაშვილის დასახმარებლად 
ხარაგაულის კინოთეატრში  გაიმართა. 

 ,,როგორც დაგეგმილი იყო,   მოვაწყვეთ  
ექსკურსია მრავალშვილიანი სოციალურად 
დაუცველი ოჯახებისათვის.  ხარაგაულის სო-
ციალური სამსახურის უფროსის,   ნანა კიკ-
ნაძის,  დახმარებით  შეირჩა ოცდაერთი    -  
15-დან 18-წლამდე  ასაკის მოსწავლე.  დიდი  
მადლობა მინდა  გადავუხადო  ს/ს ,,იმერის” 
დირექტორს ბატონ   ვალოდა კელენჯერიძესა 
და ყველა იმ ადამიანს ვინც  გვერდში გვედგა 
და  დაგვეხმარა ასეთი კეთილი ჩანაფიქრის 
განხორცილებაში. მადლობა მუნიციპალიტე-
ტის გამგეობას, გამგეობის ჯანდაცვისა და 
სოციალური დაცვის სამსახურს, კულტურის 
სამსახურის უფროსს ირინე ჩხეიძეს,  ა(ა)იპ 
კულტურის ცენტრის დირექტორს, ვასილ კიკ-
ნაძესა  და მათ კოლექტივებს. რომ არა ეს ადა-
მიანები,  აქცია   ვერ განხორციელდებოდა და,  
შესაბამისად, ვერც ექსკურსია მოეწყობოდა”. 

ტურზე ხარაგაულის საგანმანათლებლო რე-
სურსცენტრის უფროსმა ბატონმა დავით კიკ-
ნაძემ აღნიშნა:  ძალიან მახარებს, რომ გოგა 
შავიძის სახით გვყავს ახალგაზრდა, რომელსაც 
გათავისებული  აქვს მრავალშვილიანი, სოცი-
ალურად დაუცველი ოჯახების პრობლემები.   
დღევანდელი დღე სწორედ მისი კეთილი სულის 
გამოხატულებაა. ამ ბავშვების მეხსიერებიდან  
არასდროს ამოიშლება ეს უმშვენიერესი ექს-
კურსია. არ შეიძლება, არ გადაგედოს მათი სი-
ხარული, მათი ბედნიერი სახის გამოხატულება 
მრავლისმთქმელია. 

დღის ბოლოს თავისი შთაბეჭდილებები   გაგ-
ვიზიარეს ექსკურსანტებმა. 

მარიამ შარიქაძე ამბობს, რომ  ეს დღე  მის 
ცხოვრებაში დაუვიწყარი იქნება. ბედნიერია,  
რადგან  ასეთი ლამაზი  და შთამბეჭდავი დღე 
აჩუქა   კომპანია ,,პოზიტივ თრეველმა”.  იგი 
მადლობას უხდის   ყველა იმ ადამიანს ვინც  
წვლილი შეიტანა   ტურის  განხორციელებაში.   

სალომე  შარიქაძის თქმით,  მისასალმებე-
ლია ის ფაქტი, რომ  ახალგაზრდები,  რომლე-
ბიც  ,,პოზიტივ  თრეველის”  წარმომადგენლები 
არიან,   დიდ  ყურადღებას იჩენენ  მრავალშ-
ვილიანი  სოციალურად დაუცველი ოჯახების 
მიმართ. ძალიან მომეწონა პრომეთეს მღვიმე 
და  დიდი სურვილი მაქვს მსგავსი აქტივობები 
მომავალშიც დაიგეგმოს. მადლობა  ,,პოზიტივ 
თრეველის” გუნდს ასეთი ლამაზი დღისათვის. 

 ,,მოვინახულეთ ულამაზესი ადგილები: პრო-
მეთეს მღვიმე, მოწამეთა და გელათი.  ბევრი 
საინტერესო და ახალი გავიგე საქართველოს  
ისტორიის შესახებ.  მართლაც ულამაზესი და 
დაუვიწყარი დღე იყო. ემოციებს ვერ ვმალავ.  
ალბათ ასეთი საჩუქარი ჩვენთვის ჯერ არავის 
გაუკეთებია” - აღნიშნა ჩვენთან საუბარში ცირა 
მაღარძემ. 

ეკა შავიძე

ულამაზესი და დაუვიწყარი დღე

1-7 აპრილს საქართველოს ტექნიკური უნი-
ვერსიტეტის თეატრ-სტუდია „მოდი ნახეს” 
ორგანიზებით  მოსწავლეთა და სტუდენტთა სა-

მოყვარულო თეატრების  ფესტივალი  გაიმარ-
თა.  ფესტივალზე ორი სტუდენტური დასი და 
ათი საბავშვო თეატრი მონაწილეობდა.  მათ შო-
რის იყო  ხარაგაულის საბავშვო თეატრი ( რე-
ჟისორი ირინე ჩხეიძე), რომელიც მაყურებლის 
წინაშე   სპექტაკლ  „სათაგურით” წარდგა.   ,,სა-
თაგურმა” ათ საბავშვო თეატრს შორის ჟიური-
საგან ყველაზე დიდი მოწონება დაიმსახურა და   
ფესტივლის გამარჯვებულად დასახელდა.

ჟიურის თავმჯდომარე, თეატრმცოდნე ნიკა  
წულუკიძე გახლდათ, ჟიურის წევრები -ჯემალ  
სეფიაშვილი, ცისო კობახიძე, გოგა გეგელია, 
ვაჟა  პაპასკირი, ნანა ხურითი.

ფესტივალის საორგანიზაციო  კომიტეტის 
თავმჯდომარემ ნუგზარ ბუცხრიკიძემ, აღნიშ-
ნა რომ ოთარ აბაშიძის სახელობის სახალხო 
თეატრის მიერ წარმოდგენილმა საბავშვო სპექ-
ტაკლმა ჟიურის განსაკუთრებული მოწონება 
დაიმსახურა.

ირინე ჩხეიძე: „ჩვენი თეატრი, როგორც ხა-
რაგაულელმა ისე თბილისელმა მაყურებელმა 
თბილად მიიღო. ბავშვები  ეფექტურად წარს-
დგნენ მაყურებლისა და ჟიურის წინაშე.  რაც 
მთავარია, მათ სცენაზე დგომის უფრო მეტი  
გამოცდილება მიიღეს და იმედი მაქვს, რომ ისი-
ნი მომავალშიც არაერთხელ ასახელებენ ხარა-
გაულს" . 

 „სათაგური” მოსწავლეთა და სტუდენტთა 
სამოყვარულო თეატრალური ფესტივალის 

გამარჯვებულია

1989 წლის 9 აპრილის  ტრა-
გიკული ღამიდან უკვე 26 წელი 
გავიდა. ამ საშინელ თარიღსა 
და დაღუპულ თანამემამულეებს  
ქართველები მუდამ დიდი გულის-
ტკივილითა და ცრემლმორეული 
თვალებით ვიხსენებთ. 9 აპრი-
ლი ქართველებისათვის ორმაგი 
ემოციითაა დატვირთული. ეს 
არის ტრაგედიისა და სიხარულის 
დღე. ტრაგედიისა იმიტომ,  რომ  
საქართველომ დაკარგა საუკე-
თესო შვილები. სიხარულისა  კი 
იმის გამო, რომ ზუსტად 2 წლის 
შემდეგ, 1991 წლის 9 აპრილს, 
საქართველოს დამოუკიდებლო-
ბა ოფიციალურად გამოცხად-
და, რაც 9 აპრილს დაღუპული 
გმირების დიდი დამსახურებაა. 
მტერი იმ ერთ კონკრეტულ დღეს 
მოგვერია, დაგვწამლა, დაგვჩეხა, 
მოგვკლა, იფიქრა, რომ ჩააქრო 
ქართველებში თავისუფლების 
სურვილი, მაგრამ პირიქით მოხ-
და, ,,კიდევაც  დავიზარდეთ”, 
კიდევ უფრო გავძლიერდით, გა-
ვერთიანდით და სწორედ ამას 
მოჰყვა შედეგად ქართველი ერის 
ნაოცნებარი–დამოუკიდებლობა!

26  წლის წინათ თბილისში, 
1989 წლის 9 აპრილს, რუსთავე-
ლის გამზირზე, მაშინდელი მთავ-
რობის სასახლის წინ, წითელ-
მა არმიამ და შინაგანმა ჯარმა 
მშვიდობიანი მიტინგი სასანგრე 
ნიჩბების, ხელკეტებისა და გაზის 
გამოყენებით დაარბია. იყო უამ-
რავი დაშავებული,21 მოკლული, 
მათ შორის ერთი ჩვენი რაიონის 
მკვიდრი, ელისო ჭიპაშვილი. 
 9 აპრილის დემონსტრაციის მო-
ნაწილეთა უმთავრესი მოთხოვნა 

საქართველოს სახელმწიფოებ-
რივი დამოუკიდებლობის აღდგე-
ნა და საბჭოთა კავშირის შემად-
გენლობიდან გამოსლვა იყო.

1989 წლის 9 აპრილის ღამით, 
მიტინგზე  არაერთი ხარაგაულე-
ლი იმყოფებოდა. იმ შემზარავი 
ღამის შემდეგ 26  წელის გავი-
და და ჯერაც არ გაეცა პასუხი 
მთავრ შეკითხვას, თუ ვინ გას-
ცა მშვიდობიანი მომიტინგეების 
დარბევის ბრძანება...

9 აპრილის დღესთან დაკავ-
შირებით,  ადგილობრივი ხელი-
სუფლებისა და საზოგადოების 
წარმომადგენლებმა ყვავილებით 
შეამკეს 9 აპრილის მემორიალი 
და გაიხსენეს ის მძიმე წუთები,  
რომელიც  ჩვენმა სამშობლომ 
გადაიტანა. 

დრევანდელი დღისადმი მიძღ-
ვნილი ღონისძიება კულტურის 
სამსახურის უფროსმა ირინე 
ჩხეიძემ გახსნა. ღონისძიებაზე 

წაკითხულ იქნა სამშობლოსადმი 
მიძღვნილი ლექსები. 1989 წლის  
9 აპრილის  ტრაგედია  გაიხსე-
ნეს დეპუტატმა ნოდარ ებანო-
იძემ, და იმ ტრაგიკული ღამის 
უშუალო მონაწილეებმა: მუნი-
ციპალიტეტის გამგებელმა კობა 
ლურსმანაშვილმა და გამგებლის 
თანაშემწემ გია თავზარაშვილმა.

კობა ლურსმანაშვილი   (მუნი-
ციპალიტეტის გამგებლი):

- 1989 წლის 9 აპრილი, საქარ-
თველოს ისტორიაში წითელი 
კალმით ჩაიწერა. ეს იყო დღე, 
როცა ყველა ქართველი ერთი 
მიზნის გარშემო იყო გაერთიანე-
ბული. იმ დღეს, რუსთაველზე, 
ისევე როგორც საქართველოს 
მრავალსაუკუნოვანი  ისტორიის 
მანძილზე,  ქალებიც იბრძოდნენ. 
მათი სახელები სანთლებად უნდა 
გვენთოს. საუკუნეების მანძილ-
ზე ბევრი ყოფილა თავგანწირვა 
სამშობლოსათვის და თუ ოდესმე 

სადმე ჩაიმუხლები და დაეცემი, 
ყველაზე დიდი პატივია, თუ კი ეს 
ქვეყნის ინტერესებისთვის ბრძო-
ლაში მოგიწევს. მაშინ, წლების 
წინ ჩვენ არჩევანის წინაშე ვი-
დექით, ან უნდა გვებრძოლა და-
მოუკიდებლობისთვის, ან უნდა 
შევგუებოდით ბედს, მაგრამ ქარ-
თველი ხალხი ამას არ შეეგუა და 
მიზანსაც მიაღწია. თვითმყოფა-
დობისთვის ბრძოლის ჟინი ღმერ-
თმა არ მოუშალოს ჩვენს ჯიშს 
და გენს. ვისურვებდი მრავალი 
გმირი ქალ-ვაჟი დაიბადოს სა-
ქართველოს უკეთესი მომავლის-

თვის. და ბოლოს, თაობებმა უნდა 
იცოდნენ, რა მოხდა იმ დღეს, ვინ 
იყვნენ 9 აპრილს დაღუპული 
გმირები. ამიტომ კარგი იქნება 
თუ მომავალში ხარაგაულის 9 
აპრილის სკვერში მემორიალუ-
რი დაფა გაკეთდება. პირობას 
გაძლევთ, უახლოეს მომავალში 
ამას მუნიციპალიტეტი უზრუნ-
ველყოფს. უფალმა დალოცოს და 
გააძლიეროს ჩვენი ქვეყანა.

გია თავზარაშვილი (გამგებ-

ლის თანაშემწე): 9 აპრილი, შემ-
ზარავი ტრაგედიით, თავისი 
სისხლიანი კვალით არასოდეს 
დაავიწყდება საქართველოს.  მა-
შინდელი ჩვენი ერთიანობა და 
სულისკვეთება დღესაც მაძლევს 
ძალას, არა მარტო მე, არამედ 
მთელ საქართველოს. ვფიქრობ 
სპეციალურად მოაწყვეს მაშინ, 
როცა მთელი იერიში და აგრე-
სია ქალებზე მიიტანეს, ამით კი-
დევ უფრო შელახეს ქართველი 
მამაკაცის ღირსება. 9 აპრილი 
მთელმა ქვეყანამ იგრძნო, ყველა 
ქართველს ეტკინა. იყო საშინელი 

სიჩუმე, დაბნეული ხალხი, პასუხ-
გაუცემელი კითხვები, პიკის სა-
ათი. მაგრამ მიუხედავად ამისა,  
ჩემი აზრით, ეს დღე არამარტო 
ტკივილის, არამედ ამაღლებული 
განწყობის დღეა. სიმბოლურია, 
რომ იმ ავადსასხსენებლი დღი-
დან, ზუსტად ორი წლის შემდეგ, 
1991 წლის 9 აპრილს გამოცხად-
და საქართველოს დამოუკიდებ-
ლობა.  

ეკა შავიძე

9 აპრილის ტრაგედიის შემდეგ 26 წელი გავიდა 

გამომცემელი
ხარაგაულის მუნიციპალიტეტის

გაზეთი ა(ა)იპ „ახალი ხარაგაული”.
მის: ხარაგაული, 9 აპრილის ქ.№15, ტელ: 22 10 25; 

რედაქტორი: ეკა შავიძე
ტელ.: 595 51 98 12

სარედაქციო კოლეგია:
თეა ბერიძე

რედაქციაში შემოსული მასალები არ რეცენზირდება და ავტორებს უკან არ 
უბრუნდებათ. გაზეთში დაბეჭდილი მასალებისა და სურათების მთლიანი ან 
ნაწილობრივი გამოყენება შესაძლებელია მხოლოდ რედაქციის თანხმობით. 

გამოქვეყნებული მასალების სიზუსტეზე პასუხს აგებს ავტორი. გამოთქმული 
მოსაზრებები შესაძლოა არ ემთხვეოდეს რედაქციის თვალსაზრისს.თამარ მაღრაძე

დეპუტატის ინიციატივას, ფიზიკური 
პირებისთვის დასუფთავების 

მოსაკრებელის გაუქმების შესახებ, 
საკრებულომ მხარი არ დაუჭირა

ხარაგაულის მუნიციპალი-
ტეტის საკრებულომ 6 აპრილს 
გამართულ სხდომაზე ადგი-
ლობრივი მოსაკრებლების 
შემოღების შესახებ იმსჯელა. 
პროექტი დეპუტატებს ეკონო-
მიკისა  და ქონების მართვისა  
სამსახურის უფროსმა როინ 
გელაშვილმა წარუდგინა. მისი 
განცხადებით, აუცილებელია 
ხარაგაულში მშენებლობის 
დაწყებისა და დასახლებული 
ტერიტორიის დასუფთავების-
თვის მოსაკრებლები შემოვი-
ღოთ. კერძოდ, მოსაკრებლის 
ოდენობა ახალი ასაშენებელი 
ობიექტებისთვის თითოეული 

კვადრატული მეტრზე 1 ლარის ოდენობით, ხოლო საკურორტო 
ზონაში სამრეწველო ობიექტების მშენებლობისათვის-3 ლარის 
ოდენობით განისაზღვროს. 

რაც შეეხება დასახლებული ტერიტორიის დასუფთავებისთვის 
მოსაკრებლების შემოღებას, ქონების მართვის სამსახურის მიერ 
წარმოდგენილ პროექტში შემდეგნაირად  წერია: „დასახლებული 
ტერიტორიის დასუფთავებისთვის ფიზიკური პირები ერთ სულზე 
1 ლარს გადაიხდიან, ხოლო იურიდიული პირები 1 მ3 ნარჩენზე – 15 
ლარს.

დაბა ხარაგაულსა და კიცხის ბაზრის ტერიტორიაზე განთავსე-
ბულ კაფე-ბარში, რესტორანში, სასადილოსა და პიცერიაში და-
სუფთავების მოსაკრებელი ერთ დასაჯდომ ადგილზე 50 თეთრით 
განისაზღვრა, 1 მ3 ნარჩენზე – 25 ლარის ოდენობით.

25 ლარს გადაიხდიან 1 მ3 ნარჩენზე თბილისი-სენაკი-ლესელი-
ძის (უბისა-რიკოთი 143-173 კმ) გზის მონაკვეთზე განთავსებული 
კაფე-ბარების, რესტორნების, სასადილოსა და პიცერიის მფლობე-
ლები”. 

საფინანსო-საბიუჯეტო კომისიის თავმჯდომარემ, ვარლამ 
ჭიპაშვილმა  განაცხადა, რომ კარგი იქნება, თუ ფიზიკური პირე-
ბისთვის  მშენებლობის ნებართვის მოსაკრებელს 1 ლარიდან 50 
თეთრამდე შევამცირებთ.  დეპუტატებმა მისი აზრი არ გაითვა-
ლისწინეს და ასევე არ დაეთანხმნენ მის ინიციატივას  ფიზიკური 
პირებისთვის დასუფთავების მოსაკრებლების გაუქმების შესახებ.

დეპუტატმა ბესო ფოცხვერაშვილმა სცადა გაერკვია, იყო თუ 
არა გათვალისწინებული მოსაკრებლების შემოღების დროს სოცი-
ალურად დაუცველთათვის შეღავათები, თუმცა გაირკვა, რომ ამ 
საკითხზე კომისიებს არ უმსჯელიათ და ვარლამ ჭიპაშვილი საკ-
რებულოს დაჰპირდა, რომ მომავალში აუცილებლად განიხილავს  
ამ  საკითხს.  

თეა ბერიძე  

ინტელექტუალური თამაში რა? სად? როდის? ხარაგაულის 
ადმინისტრაციულ ერთეულებს შორის,  გამგეობის კულტურის, 
განათლების, სპორტისა და ახალგაზრდობის საქმეთა სამსახუ-
რის ორგანიზებით ტარდება. თამაში  3 აპრილს დაიწყო და მასში 
მონაწილეობას  19  გუნდი მიღებს.  პირველი  შეხვედრა დაბის, 
ლაშის, საღანძილის, ბაზალეთის, სარგვეშის და ფარცხნალის  
გუნდებს შორის გაიმართა.  საუკეთესო შედეგი დაბის  გუნდმა 
აჩვენა და შესაბამისად ფინალშიც გადავიდა.  მომდევნო თამა-
ში   კიცხის   გამარჯვებით დასრულდა.   შემდეგი თამაში 17 
აპრილისაა დაგეგმილი- წიფის, მოლითის, ზვარის, ვახანის, ლეღ-

ვნის  გუნდებს შორის, ხოლო 24 აპრილს  – ერთმანეთს  ნადა-
ბურის, ხევის, ხუნევის, ბორითის, ღორეშის ადმინისტრაციული 
ერთეულები შეხვდებიან. გამარჯვებული გუნდები ერთმანეთს 
ფინალში დაუპირისპირდებიან. გამარჯვებული გუნდი  სიგელე-
ბითა და ფასიანი საჩუქრებით დაჯილდოვდება.

თამარ მაღრაძე

ინტელექტუალური 
თამაში რა? სად? 

როდის? ხარაგაულის  
მუნიციპალიტეტის 
ადმინისტრაციულ 

ერთეულებს შორის  დაიწყო

მსოფლიოში სამი 
ათასზე მეტი ენაა, დამ-
წერლობა კი მხოლოდ 
თოთხმეტი, ამათგან 
ერთ – ერთი ქართულია, 
თვითმყობადი და ორი-
გინალური,  ქართული 
ენა უძველესი სამწერ-
ლობო ენაა. ამ ენაზე შო-
რეულ წარსულში შეიქმნა 
და დღემდე შემოინახა 
ეროვნული და მსოფლიო 
მნიშვნელობის  მხატვ-
რული, ფილოსოფიური 
და მეცნიერული ლიტე-
რატურა ხელნაწერების 
სახით. 

– შემოქმედი მწერალი 
ნოდარ დუმბაძე, მშობ-
ლიური ენის მიმართ ბრძანებდა: „როცა 
რუსთაველის, ილიას, აკაკის, ვაჟას, ნიკო-
ლოზ ბარათაშვილის,  გალაკტიონის და 
გოგლას ღვთაებრივ ლექსებს ვკითხულობ, 
მუდამ ლადო ასათიანის სტრიქონები მა-
გონდება:

„საქართველოს მთებში
გაგაჩინა ზენამ,
ხმათა ხავერდების
და ღმერთების ენა”.
პოეტური წამოსახვით გვამცნობდა ქარ-

თული ენის არსს უნიჭიერესი პოეტი, ჩემი 
უკვდავი მეგობარი მუხრან მაჭავარიანი:

„ქართული მარტო ენაა,
ქართული მარტო რწმენაა,
ღმერთია, ბედისწერაა,
ზღვა როა, იმოდენაა”.
ქართული ენა უნერგავს და უღვიძებს 

რწმენას ქართველ კაცს, ამ ენაზე ლოცუ-
ლობს იგი, ესაუბრება თვისტომს, მტერსა 
თუ მოყვარეს, ქართული ენით გადმოგვ-
ცემს თავის  გულის ნადებს, სიყვარულსაც 
და სიხარულსაც, კარგსაც და ავსაც, ქარ-
თული ენა მთელი სიცოცხლეა, არსებობაა, 
ღმერთია ქართველისა, სულმნათი მუხრან 
მაჭავარიანის თქმისა არ იყოს, მართლაც 
„ზღვა როა, იმოდენაა” სიმდიდრითაც, 
სიღრმითაც, ყოვლის შემძლეობითაც, ასა-
კითაც. მაგრამ ენაა, რაც უნდა ლამაზი და 
მდიდარი იყოს, პატრონი თუ არ ეყოლა, 
შეიძლება მოკვდეს და გაქრეს, ეს ჩვენზე 

კარგად იცოდნენ, შო-
რეულ წარსულს  რომ 
თავი დავანებოთ, მეცხ-
რამეტე საუკუნის დიდ-
მა განმანათლებლებმა 
ილიამ, აკაკიმ, ვაჟამ, 
იაკობმა, ისიც იცოდნენ, 
რომ მუჭა განსწავლუ-
ლი ადამიანი ვერ შეინა-
ხავდა, ვერ დაიცავდა 
მას,  ამიტომ მათ ერის 
საკუთრებად აქციეს, 
უფრო სწორად ხალხს 
წიგნი აჩუქეს თავიანთ 
ენაზე დაწერილი, თა-
ვიანთი ფიქრით, სი-
ხარულით, თავიანთი 
ტკი„ვილითა და ოცნე-
ბით სავსე წიგნი, რომე-

ლიც შემდგომ ქართველი ხალხის ხმალიც, 
გუთანიც, ნამგალიც და ვენახიც გახდა. ეს 
დროულად, გაკეთდა როდესაც ქართულ 
ენას მოსპობა და გადაგვარება ელოდა, 
დიახ, ოდითგანვე უფრთხილდებოდა, ქართ-
ველი კაცი, ქართულ ენას, საუკუნოვან ქარ-
ტეხილებში გამოატარეს იგი, აურაცხელი 
მსხვერპლის ფასად და სასოებით გადასცეს  
თავიანთ  შთამომავლობას და უწმინდეს ან-
დერძად შთააგონეს მშობლიერი ენის მოვ-
ლა–პატრონობა, მისი შემდგომი სრულყო-
ფა და გამდიდრება.

ხანდაზმულ პედაგოგს არ დამავიწყდება 
1978 წლის 14 აპრილი, იმ დროს თბილისის 
მასწავლებელთა დახელოვნების ინსტი-
ტუტში ვიყავი, იქ შევესწარი ქართველი ინ-
ტელიგენციის, საზოგადოების ღელვასა და 
აღშფოთებას, იმის გამო, რომ მაშინდელი 
ცენტრალური კომიტეტის მდივანს, ედუარდ 
შევარდნაძეს განუსაზღვრავს, საქართვე-
ლოს კონსტიტუციაში სახელმწიფო ენად 
შეეტანა რუსული ენა, ეს მან ვერ მოახერხა, 
ვერ მოახერხა იმიტომ, რომ ერი მუდამ იცავს 
მშობლიურ ენას. და არასოდეს გვავიწყდება  
წინაპართა უწმინდესი  ანდერძი მშობლიური 
ენის მოვლა–პატრონობისა.

გოგი ჯღამაძე
რესპუბლიკის დამსახურებული 

პედაგოგი
იაკობ გოგებაშვილის სახელობის 

მედალოსანი

14 – აპრილი ქართული ენის დღე

სამშობლო –  უპირველეს 
ყოვლისა

(დამოუკიდებლობის დღისადმი)
სულზე უტკბესი სამშობლო,
უნდა გვიყვარდეს ძალზედა,
„როგორც უფალი, სამშობლოც
ერთია ქვეყანაზედა”,
ის ღმერთის ნაბოძვარია 
და არას ითხოვს მასზედა,
ღმერთს ჩვენ ვუყვარვართ,
და გვირჩევს ვიაროთ
ნაკურთხ გზაზედა.
სატანამ არ მოგვატყუოს, 
რომ მოგვადგება კარზედა, 
გავკიცხოთ და გავაძევოთ, 
რისხვა ვაყაროთ თავზედა.
ურთიერთ სიყვარულითა
ვიცხოვროთ ქვეყანაზედა.
წუთისოფლის სტუმრები ვართ,
 ამ ქვეყნიდან წარმავალი
პატიოსნად მოვიხადოთ, 
ღვთის წინაშე ჩვენი ვალი.
გამრავლდეს და ღორძინებდეს,
ჩვენი მოდგმა–მომავალი,
ყვაოდეს და ღაღანებდეს,
ჩვენი სამშობლოს მთა–ბარი,
„ბოროტსა სძლია კეთილმან”
გვახსოვდეს ბრძნული ნათქვამი, 
მტერსა ვერაგს და მოშურნეს
თავზე დაატყდეს ლახვარი.
თვალით არ დამენახვება,
კაცი ორპირი, ლაჩარი,
ცბიერი და გამყიდველი,
ღორივით გაუმაძღარი,
გინდა იყოს ჩინოსანი, 
გინდ თვითმარქვია სარდალი.
მოვხუცდი, ხანდაზმული ვარ,
 მე არასოდეს ვწუწუნებ,
ღმერთო, სამშობლო მომეცი,
ძილშიაც ამას ვდუდუნებ.
დიდი ვაჟას თქმის არ იყოს,
ეს გახლავთ მართლაც მთავარი,
სამშობლოს სიყვარულისა
რომ გულში გენთოს ლამპარი.
ოთხმოცდაშვიდი წლისა ვარ, 
წლები დავლაშქრე ულევი,
მუხლშეუდრეკად ვატარე
სამშობლოს ტრფობის უღელი,
მე ვენაცვალე ამ უღლის,
ტაბიკებსა და თასმებსა,
სანამდე ვცოცხლობ ვატარებ
ვფიცავარ ჩემსა გამჩენსა.

გოგი ჯღამაძე
საქართველოს დამსახურებული 

პედაგოგი
რესპუბლიკური მნიშვნელობის 

პერსონალური პენსიონერი

წახვედი ჩუმად... არვინ შეაწუხე, 
არვინ შეაშინე შორეულ გზებზე მო-
ულოდნელი გამგზავრებით. ვაჟკა-
ცურად, თვალებგახელილი შეხვდი 
სულთამხუთავს იმ ავბედით დილას, 
შენს ბაღ-ბოსტანში  რომ ფუსფუსებ-
დი... შენი წმინდა სული სულ რამდე-
ნიმე წუთის წინ გაფრენილიყო ცის-
კენ, როცა თავს შენი უერთგულესი 
მეუღლე წაგადგა... 

ომის ქარცეცხლიან დღეებში, 1943 

წლის 29   იანვარს, შემოაბიჯე მზიან 
სამყაროში. 2015 წლის 29 იანვარს, 
72 წელი შეგისრულდა... ორიოდე 
თვეში კი, სწორედ 29 მარტს, შენი 
კეთილი სულის მატარებელი სხეული 
სამარადისოდ ჩაიკრა მკერდში თეთ-
რაწყაროს ფაქუთის წმინდა გიორგის 
სახელობის ეკლესიის სავანემ.. 

უკვე მეთორმეტე წელიწადია,  
გულს უჩიოდი. შენი უსაყვარლესი 
შვილების, რძლისა და სიძის გულის-
ხმიერებით არ მოგკლებია არც რაი-
ონისა და არც დედაქალაქის ცნობილ 
სპეციალისტებისაგან  მკურნალობა 
– კონსულტაციები, მაგრამ „სიკვდი-
ლის მსახვრალი ხელი” უფრო ძლი-
ერი აღმოჩნდა... 

„ჩვენ რას წავიღებთ იმ ქვეყნად, 
სხვას არა წაუღია რა...”  – უთქვამს 
ცხოვრებისეული სიბრძნით გაჯერე-
ბულ ქართველს. ბენებრივია, მატე-
რიალურს  გულისხმობდა ამ სიტყ-

ვების ავტორი. შენ და შენნაირებმა 
იმ ქვეყნად წაიღეთ უძვირფასესი 
განძი – საზოგადოების სიყვარული 
და მიწიერ სამყაროში დატოვეთ ამ 
ჟამშეუვალი გრძნობით გამოწვეული 
სევდა – წუხილი და მარადიული მო-
გონება... 

უსაზღვრო მწუხარებით შეპყ-
რობილი, ვეძებ და უმდიდრეს ქარ-
თულ ლექსიკაში ვერ ვპოულობ იმ 
ტკივილის  დამტევ სიტყვას, რაც 
დედმამიშვილის დაკარგვასთან ასო-
ცირდება. მშობლის დამკარგავს 
ობოლი ჰქვია, მეუღლის დამკარგავს  
– ქვრივი და რომელი სიტყვა მოვი-
ძიო ისეთი, ძმის დაკარგვას რომ შე-
ვუსატყვისო... ვეძებ და თითქოს ამ 
პოეტურმა სტრიქონებმა მომანახვი-
ნა გამოსავალი:

„წავიდა მამა... მოკლე და სწრაფი
გამოთხოვება ჰქონდა შვილებთან.
წავიდა დედა... და გაწყდა ძაფი,

მშობელ სახლთან რომ მაკავშირებდა...
მერე სხვა გზებით წავიდნენ სხვები
და მათი კვალი ქარმა წახვეტა...
და ბოლოს იმ გზით, შენ რომ წახვედი, 
ჩემთან მოვიდა ს ა ს ო წ ა რ კ ვ ე თ ა!”

თითქმის დადუმებულა ულამაზესი 
თეთრაწყაროს შენი სამკვიდრო უბანი. 
აღარ ისმის შენი ომახიანი ხმა, გულს 
აღარ ახალისებს  შენეული იუმორი...

,,სიკვდილსა გლოვა უხდება, 
მკვდარ ძმას - ტირილი დისაო”, – 
გულისმომკვლელად ჩამესმის ეს 
სიტყვები. გლოვასა და ცრემლს 
შენი ნადრევი წასვლით  დასეტყვი-
ლი დები კი არა, შენი საახლობლო 
– სამეგობროც არ მოგაკლებს, ჩემო 
სისხლო და ხორცო, ჩემი სულისა 
და გულის ნაწილო, ჩემო საფიცარო 
ძამიკო, ჩემო ალეკო–ალექსანდრე 
გიორგიძე!

  უშფოთველი ზეციური ცხოვრება 
და მარადიული მშვიდობა შენს წმინდა 
სულს!

მერი გიორგიძე

განცხადება 
18 აპრილს ხარაგაულის მუნიციპა-

ლიტეტში გაიმართება მოსახლეობის 
საყოველთაო შაბათობა, რომელიც 
მიმართული იქნება  გამწვანებისა-
კენ. დაირგვება სხვადასხვა ნერგები: 
ცაცხვი, აკაცია და ა.შ. აქციაში მონა-
წილეობას მიიღებენ: სკოლები, ორ-
განიზაციები, საჯარო სამსახურის 
თანამშრომლები, ა(ა)იპ – ები და სხვა 
დაინტერესებული პირები. 

„ჩემთან მოვიდა სასოწარკვეთა...”
(ალექსანდრე  (ალეკო)  გიორგიძის ხსოვნას)

საიუბილეო თარიღს-ღირსე-
ული ცხოვრების 75 წლისთავს- 
ვულოცათ  ხარაგაულის მუნი-
ციპალიტეტის საკრებულოს 
ფრაქცია  ,,ქართული ოცნება-
მრეწველების” თავმჯდომა-
რეს, ჭეშმარიტ მამულიშვილს, 
საპატიო ხარაგაულელს, ბა-
ტონ ვალოდა  კელენჯერიძეს. 
ვუსურვებთ ჯანმრთელობას, 
დიდხანს სიცოცხლესა და ყვე-
ლა იმ კეთილი ჩანაფიქრის აღ-
სრულებას, რაც მის სათაყვანო 
ხარაგაულს და ხარაგაულე-
ლებს უკავშირდება. 

სიყვარულითა და  პატივისცემით, 
გაზეთი ,,ახალი ხარაგაულის” რედაქცია.


